
ítróttur

nar hevur tað ikki einki at  
siga, at tað eydnast onkrum 
av teirra bátum at vinna í 
kappróðrinum.

Í fjør vóru vónir um, at 
tað skuldi eydnast 10-manna
farinum Suðuroyingi at 
vinna á Tvøroyri, men tað 
eydnaðist ikki, tí Klaks
víkingur var undan honum. 
Í fyrraárið vóru vónir um, 
at Suðuroyingur skuldi 
vinna á Vágsfirði, og ta ferð
ina eydnaðist tað at vinna 
á Klaksvíkingi, sum annars 
vann allar hinar kappingar
nar.

Leygardagin var vónin 
hjá suðuroyingum, at tað 
skuldi eydnast Hvessingi, 
sum teir hava lænt úr 
Hvalvík/Streymnesi, at 
vinna á Páll Fanga. Umborð 
á hesum báðum bátunum 
sita nú nógvir av teim
um, sum undanfarnu árini 
hava kappast í 10-manna
førunum. Higartil hava tað 
verið skiftandi vinnarar: 
Jarnbardur vann á norðoya
stevnu, Hvessingur vann 
á sundalagsstevnu, og Páll 
Fangi vann á Skálafjørð
inum.

Á jóansøku var eingin ivi. 
Í startspurtinum blandaði 
eitt nú Rádni úr Fuglafirði 
seg uppí, men sum tað leið, 
so vóru tað Hvessingur, Páll 

Fangi og Jarnbardur, sum 
myndaðu róðurin. Drúgv
astur var Hvessingur:

– Vit hava bara vant á 
Vágsfirði í ár, og kenna hann 
væl. Tískil kendist tað øðrvísi 
í dag í mun til hinar róðrar
nar. Eftir 300 metrar drógu 
vit frá hinum, og síðani 
høvdu vit gott tak á tí. Í enda
spurtinum kendu vit okkum 
at hava stórt yvirskot. So
leiðis hevur tað ikki verið 
undanfarnu ferðirnar. At 

vinna á jóansøku kennist 
vera serliga søtur sigur, sigur 
bátsformaðurin og eldsálin 
umborð á Hvessingi Bjarni 
Hammer.

Sigurin ber við sær, at 
Hvessingur er fremstur í FM 
kappingini – tvey stig undan 
Jarnbardi sum hesa ferð end
aði á bronsuplássinum.

Spurtaðu seg til sigur
Eftir sigur í tveimum teimum 
fyrstu kappingunum – á 
norðoyastevnu og á sunda
lagsstevnu – var tað vónbrot 
hjá dreingjunum umborð á 
Fípuni Føgru úr Klaksvík, 
at Blikur av Argjum streyk 

avstað við sigrinum á Skála
fjørðinum.

Gongdin í trimum teim
um fyrstu kappingunum 
kundi bent á, at tað fór at 
verða torført hjá klaksvíks
dreingjum aftur at fáa takið 
á argjadreingjum. Men á 
Vágsfirði var Fípan Fagra 
aftur fyrst um málstrikuna 
– skutin undan Bliki.

Sambært lærmanninum 
Hera Hammer var tað miðvís 
venjing í bekktøkum, sum 
var orsøk til, at tað aftur 
eydnaðist at vinna:

– Síðani vit taptu fyri Bliki 
á Skálafjørðinum hava vit 
vant nógv í bekkinum. Hetta 
hevur ikki riggað nóg væl hjá 
okkum, og tí var tað framúr 
kensla, tá ið venjingin nú 
gav úrslit. Ætlanin hjá 
okkum var at taka nøkur 
rimmar tøk, tá ið málið var 
hálvrógvið og síðani at økja 
ferðina. Vit gjørdu, sum vit 
høvdu ætlað, og tað riggaði 
væl.

Í FM kappingin er stórur 
spenningur millum Fípuna 
Føgru, sum er fremst við 27 
stigum, og Blik sum hevur 
25 stig.

